
NUMÈRO SETZE.


----------------- PODER GENERAU -----------------

Arcàdia, era mia residéncia, eth dia dètz de gèr deth dus mil cinc.

Deuant mèn, PERE MÈRVOL I GLAVULL, notari der Illustre Collègi de Catalonha,

------------------- COMPAREISH -------------------

Eth senhor PERE P. S., major d'edat, maridat, vesin d'Arcàdia (08000), damb domicili en carrèr A, numèro 40 e damb eth DNI-NIF numèro 99 345 218-P.


Interven en nòm e dret pròpis.


Qu’a, ath mèn parèr, era capacitat legau necessària entà formalizar aguesta escritura de PODER GENERAU e, ad aguest efècte,


--------------------- AUTREGE --------------------
Qu’atribuís poder a favor deth senhor JAUME M. C., major d'edat, maridat, vesin d'Arcàdia (08000), damb domicili ena avenguda B, numèro 3 e qu’a eth DNI-NIF numèro 99 735 922-B, tà que, en nòm e representacion deth cometent, encara qu’incidisque ena figura juridica dera autocontractacion, pogue exercir es següentes:


------------------ FACULTATS ------------------

a) Administrar bens mòbles e immòbles; exercir e complir, o renonciar, tota classa de drets e obligacions; rénder, exigir e aprovar o recusar compdes; hèr crubaments e pagaments per quin títol e quantitat que siguen; convier, modificar, extinguir e liquidar contractes de tota sòrta, includits arrendaments e meitaderies; descasar logataris, arrendaires, miegèrs, colons, portèrs, precaristes o d’auti aucupants e assistir damb votz e vòt tà juntes de copropietaris e consòcis.


b) Concedir, reconéisher, acceptar, prorogar, modificar, crubar e pagar deutes, prèstes, crèdits e liuraments en relacion damb er Estat, era Generalitat e es autes comunitats autonòmes, província, municipi, organismes autonòms, e tanben internacionaus e dera Union Europèa, e tota persona publica o privada.


c) Crompar e véner per prètz coheissat, de compdat o ajornat; permutar e per quinsevolh aute títol onerós alienar e aquerir bens mòbles e immòbles, drets reaus e personaus e establiments mercantils; constituir, acceptar, reconéisher, postpausar, renonciar, modificar, dividir, gravar, redimir, extinguir e cancelar, totauments o parciauments, usufruts, servituds, censi, arrendaments inscriptibles, arrendaments financèrs, ipotèques, gatges, anticrèsis, drets d'opcion, dret de torneria, proïbicions, condicions e tota sòrta de drets reaus, personaus e limitacions deth domeni; exercir totes es facultats derivades des drets manifestadi, entre es quaus, crubar pensions e laus; signar per domeni, autorizar traspassi e crubar-ne era participacion legau o convencionau; dar e acceptar bens en pagament o per pagament; autrejar transaccions e convencions arbitraus, que poirà integrar e modificar, tanplan designant arbitres e deferint era qüestion tà institucions arbitraus; préner sòs a prèst e autrejar cartes de pagament; contractar activaments o passivaments rendes, pensions e prestacions periodiques, temporaus o vitalícies, e eth sòn assegurament reau; dissòlver comunitats e disposar es adjudicacions pertinentes.


d) Parcelar e urbanizar propietats; sollicitar era aprobacion de plans parciaus, zònes de naua construccion, parcellacions e reparcellacions, e acceptar-les, e, en generau, intervier en totes es accions previstes pera legislacion urbanistica e pes ordenances municipaus; cedir terrenhs entà finalitats urbanistiques; hèr delimitacions e termiaments; disposar agropacions, agregacions, segregacions e divisions de propietats; demanar immatriculacions, inscripcions de rectificacions de superfícia e excèssi de capacitat e tota classa d'establiments enes registres publics; declarar òbres naues e constituir eth regim de propietat orizontau e quinsevolh aute tipe de comunitat de bens e drets, damb determinacion des quòtes de participacion e es sòns estatuts e reglaments.


e) Acceptar donacions pures, condicionaus o oneroses; acceptar puraments o damb es beneficis legaus; renonciar e manifestar eretatges e legats; practicar o aprovar particions ereditàries e de comunitats matrimoniaus de bens; disposar e acceptar adjudicacions de bens ereditaris e liuraments de legats; pagar e crubar excèssi o defèctes d'adjudicacion; liquidar, pagar e acceptar o renonciar legitimes e fideïcomesi; depositar legitimes e cancelar-ne es garanties, e sollicitar e cancelar era anotacion de legats e drets ereditaris.


f) Exercir eth comèrç; inscríuer e sollicitar eth cessament en censi e registres; autrejar contractes de trabalh, transpòrt e naulejament; contractar, modificar, rescatar, empenhar, rescindir e liquidar assegurances de totes classes, pagar es primes e percéber des companhies asseguradores es indemnizacions que calgue; recéber e portar era correspondència mercantila e es libres de comèrç e provedir a diligenciar-les; participar en concorsi, subastes e concorsi-subastes; formular proposicions, acceptar e impugnar adjudicacions, constituir, modificar, retirar e cancelar es oportunes hidances e depòsits, provisionaus e definitius, e autrejar es contractes corresponents; presentar declaracions e liquidacions, sollicitar desgrevaments fiscaus e devolucion de revenguts indegudi.


g) Liurar, endossar, acceptar, crubar e descompdar letres de cambi, pagarès, chècs e d’auti documents de crèdit e transferiment; formular compdes de ressaca; requerir protèst per manca de pagament o d'acceptacion o de quina auta sòrta que sigue; seguir, daurir, disposar e cancelar compdes corrents, d'estauvi e de crèdit; disposar des hons e sollicitar, aprovar o refutar-ne relhevats e sòldes; constituir, retirar e cancelar depòsits; crompar, véner, empenhar e cambiar valors e crubar-ne es interèssi, dividends, primes e amortissaments; contractar crèdits personaus o damb empenhament de valors damb societats bancàries e establiments de crèdit e, en generau, contractar damb caishes oficiaus, cooperatives e caishes d'estauvis, establiments de crèdit e bancs, includidi eth d'Espanha e es sues sucursaus, hènt tot aquerò qu’era legislacion e practica bancàries permeten.


h) Constituir, prorogar, modificar, transformar, rescindir parciauments, dissòlver e liquidar societats civius e mercantiles, associacions e cooperatives; aumentar-ne o redusir-ne eth capitau; aportar-i sòs, bens e drets; soscriuer-ne obligacions, accions e participacions; renonciar ath dret de soscripcion preferenta; acceptar cambis, conversions e amortissaments; acceptar e exercir cargues; hèr us deth dret de separacion; assistir e votar enes amassades de sòcis e, en generau, exercir toti es drets e complir es obligacions inerentes ara qualitat de sòci.


i) Formular manifestacions, hèr e respóner requeriments, promòir actes notariaus e intervier-i.


j) Per eth madeish, o per mejan de procuraires o d’auti mandataris, poirà exercir es següentes facultats:


1.- Comparéisher e èster present en judici damb facultats de poder generau de representacion processau, tau coma prevé er article 25 dera Lei de procediment civiu, en quina classa de jurisdiccion que sigue, en toti es actes processaus comprenuts d'ordinari, tant en fasa declarativa o d'instruccion, coma d'execucion, preventiva, actes de conciliacion o jurisdiccion volontària, e tanben en tota sòrta de recorsi, siguen es de caractèr ordinari siguen es extraordinaris.


2.- Atau madeish, e damb caractèr especiau, lo faculte tà renonciar, transigir, desistir, assentir ara demanda e hèr aqueres manifestacions que poguen entrainar eth subersediment deth procès per satisfaccion extraprocessau o mancança subrevenguda d'objècte, tant enes tèrmes previsti en article 414 dera Lei adès citada, com en toti aqueri a on calgue era nomentada facultat especiau.


3.- Auer era representacion e comparéisher deuant de tota autoritat, fiscalia, delegacion, amassada, jurat, autoritat eclesiastica, centre, burèu o foncionari der Estat, Generalitat e d’autes comunitats autonòmes, província o municipi e quinsevolha des autes collectivitats locaus, organismes autonòms e d’autes institucions o registres publics, tanben internacionaus e en particular dera Union Europèa, e instar-i, seguir e acabar coma actor, demandat o en quinsevolh aute concèpte tota sòrta d'expedients. Dirigir, recéber e respóner notificacions e requeriments.


4.- Intervier en suspensions de pagaments, falhites, concorsi de creditors, expedients de convencion e remesa de deute e d’auti judicis universaus enes quaus sigue interessat eth cometent, damb poder entà refusar o aprovar convenguts damb es deutors, o prestar-i era adesion enes formes admetudes pes leis. Assistir damb votz e vòt entàs amassades que se hèsquen; designar e acceptar cargues de depositaris, sindics e administradors.


5.- Atribuir, revocar e renonciar apoderaments tad aquerò que se ditz enes quate apartats anteriors.


k) Autrejar documents publics e privats congrús damb es facultats manifestades, tanplan complementaris, explicatius e de rectificacion.


l) Sollicitar còpies d'aguesta escritura de poder.


--------- RESÈRVES E AVERTIMENTS LEGAUS ---------

Jo, eth notari, è redigit aguest document en lengua aranesa, conformament damb er article 8 dera Lei 35/2010, deth 1 d’octobre, der occitan, aranés en Aran.


---- PROTECCION DE DONADES DE CARACTÈR PERSONAU --

Avertisqui exprèssaments ath compareishent, conformaments damb era Lei organica 15/1999, deth 13 de deseme, de proteccion de donades de caractèr personau e damb era Orde deth Ministèri de Justícia 484/2003, deth 19 de hereuèr, que:


a) es sues donades personaus s'incorporaràn as fichèrs de "protocòl e documentacion notariau" e d'"administracion e organizacion".-------------------

b) qu’aguestes donades pòden èster cedides ad aqueres administracions publiques que i agen dret.------

c) qu’es interessadi-afectadi poiràn exercir, se i a motiu, es drets d'accès, rectificacion, cancelacion e oposicion.-------------------------------------------

----------- AUTREJAMENT E AUTORIZACION -----------

Liegi aguesta escritura ath senhor compareishent, pera sua eleccion, assabentat per auança deth dret a hè’c per se, que non se’n servís; la tròbe conforme, la ratifique e signe damb jo, eth notari autorizant, que dongui fe de coneisher-lo, qu’eth sòn consentiment a estat liuraments prestat e qu’er autrejament s'adapte ara legalitat e ara sua volontat degudaments informada, e de tot çò que contié eth present instrument public, estenut sus cinc fòlios de papèr timbrat notariau, numèros 8C6727192, es tres correlatius següenti en orde e 8C6727190.


Num. 75

© Peth formulari, Joan Bernà i Xirgo
(Aguest formulari lo cau concéber coma un modèl orientatiu e lo cau adaptar ara encomana corresponenta)


















